										
Na osnovu člana 7. tačaka b) i n), člana 64. stava 1. tačke c. i stava 3., člana 68. stavova 1. i 3. i člana 70. Zakona o Centralnoj banci Bosne i Hercegovine („Službeni glasnik BiH“, br. 1/97, 29/02, 8/03, 13/03, 14/03, 9/05, 76/06 i 32/07), Upravno vijeće Centralne banke Bosne i Hercegovine, na 1. sjednici održanoj dana 29.01.2026. godine, donosi


O D L U K U
o izmjenama i dopunama Odluke o prikupljanju podataka i diseminaciji kompiliranih statistika za monetarni i finansijski sektor, vanjski sektor, vladine finansije i finansijske račune i javni/vladin dug Bosne i Hercegovine


Član 1.
U Odluci o prikupljanju podataka i diseminaciji kompiliranih statistika za monetarni i finansijski sektor, vanjski sektor, vladine finansije i finansijske račune i javni/vladin dug Bosne i Hercegovine („Službeni glasnik BiH“, br. 43/24) u članu 1. na kraju teksta briše se tačka i dodaju riječi: „i izradu sistema prikupljanja granularnih podataka o kreditima na nivou BiH.“.

Član 2.
U članu 3. u stavu (1) iza riječi „(u daljem tekstu: MMF),“ a prije riječi „analitičke podatke“ dodaju se riječi: „kao i prateći kontrolni obrazac,“.

Član 3.
U članu 5. u stavu (2) na kraju rečenice se briše tačka i dodaju riječi „kredita i depozita.“.

Član 4.
U članu 8. stav (2) mijenja se i glasi:
„(2) Podaci za kompilacije spomenutih statistika se odnose na transakcije u kategorijama roba, usluga, primarnog i sekundarnog dohotka, kao i kapitalnog računa, te na finansijske transakcije i stanja iz oblasti direktnih, portfolio i ostalih investicija, finansijskih derivata i rezervne aktive.“.

Član 5.
U članu 9. u tački hh) riječi „Međunarodne organizacije“ zamjenjuju se riječima „Međunarodne i regionalne organizacije“.

Član 6.
Iza člana 11. dodaje se novi dio s članovima 11a. i 11b. koji glase:
„DIO PETI – PODACI ZA SISTEM GRANULARNIH PODATAKA O KREDITIMA

Član 11a.
(Sadržaj podataka za sistem granularnih podataka o kreditima)
(1) Centralna banka proširuje obim prikupljanja podataka od monetarnih i finansijskih institucija u skladu sa zahtjevima Evropske unije i WeFI koda i uvodi sistem prikupljanja granularnih (analitičkih) podataka o kreditima za cijelu BiH.
(2) Podaci za sistem granularnih podataka o kreditima, u smislu ove odluke, obuhvataju podatke o kreditima iz monetarnog/bankarskog sektora.



Član 11b.
Podatke za sistem granularnih podataka o kreditima Centralnoj banci dostavljaju sve banke iz BiH u formi analitičkih podataka za svaki kredit pojedinačno.“.

Član 7.
(1) Dosadašnji DIO PETI postaje DIO ŠESTI, a u članu 12. stav (1) mijenja se i glasi:
„(1) Podatke iz drugog, trećeg, četvrtog i petog dijela ove odluke Centralna banka prikuplja u skladu sa:
a) osnovama metodologije za statistiku monetarnog i finansijskog sektora, statistiku vanjskog sektora, statistiku vladinih finansija i javnog/vladinog duga BiH, te granularnih podataka o kreditima i
b) propisa koji uređuje način i rokove prikupljanja podataka i diseminacije statističkih izvještaja za statistiku monetarnog i finansijskog sektora, statistiku vanjskog sektora, statistiku vladinih finansija i javnog/vladinog duga BiH koju donosi Centralna banka.“.

Član 8.
Dosadašnji DIO ŠESTI postaje DIO SEDMI, a u članu 13. u tački c) tačka na kraju se zamjenjuje zarezom i dodaje se nova tačka d) koja glasi:
	„d) Granularnih podataka o kreditima za potrebe implementacije WeFI koda.“.

Član 9.
(1) U članu 16. tačka f) mijenja se i glasi:
f) Set tabela u skladu s transmisijskim programom Eurostata (ESA 2010 metodologija): 
1) ESA Tabela 2 – glavni agregati opšte vlade,
2) ESA Tabela 9 – detaljna tabela o porezima i socijalnim doprinosima,
3) ESA Tabela NTL – lista nacionalnih poreza i doprinosa,
4) ESA Tabela 28 – Kvartalni dug opšte vlade u skladu s Mastriškim kriterijem.
(2) U tački g) brišu se riječi „dio Aneksa 1, Aneks 3 i Aneks 4“.

Član 10.
Iza člana 16. dodaje se novi član 16a. koji glasi:
„Član 16a.
(Diseminacija kompiliranih statističkih izvještaja u oblasti primjene WeFI koda)
Set indikatora u skladu sa WeFI kodom
a) Mikro, mala i srednja preduzeća (eng. Micro, Small and Medium Enterprise; u daljnjem tekstu: MSME) broj klijenata,
b) MSME krediti (u KM),
c) MSME zahtjevi za kreditima i odobreni krediti (u KM),
d) MSME Nekvalitetni krediti (%),
e) MSME depoziti i vlasnici depozita (u KM).“.

Član 11.
U članu 17. u tački k) tačka na kraju se zamjenjuje zarezom i dodaje se nova tačka l) koja glasi:
	„l) Ostalim internim i eksternim domaćim i inostranim korisnicima vezanim za implementaciju WeFI koda.“.




Član 12.
Dosadašnji DIO SEDMI postaje DIO OSMI, a u članu 18. riječi „Osnove metodologije za statistiku monetarnog i finansijskog sektora, statistiku vanjskog sektora, statistiku vladinih finansija i javnog/vladinog duga BiH i Uputstvo o načinu i rokovima prikupljanja podataka i o diseminaciji statističkih izvještaja za statistiku monetarnog i finansijskog sektora, statistiku vanjskog sektora, statistiku vladinih finansija i javnog/vladinog duga BiH“ mijenjaju se i glase: „akte iz člana 12. stav (1) ove odluke“.

Član 13.
Ova odluka stupa na snagu osmog dana od dana objavljivanja u “Službenom glasniku BiH“, a objavit će se i u “Službenim novinama Federacije BiH“, “Službenom glasniku Republike Srpske“ i “Službenom glasniku Brčko distrikta BiH“.

